
 
 

 

 2تر 1 له : د پاڼو شمیره

 german.de-maqalat@afghan  سره اړیکه ټینگه کړئله موږ  ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 امیر عبدالرحمن خان او د چهلستون باغ
 
 

چهلستون، چې پخوا هندهكي نومېده، د كابل ښار جنوب خوا ته پروت دى. د پډوله دښته چهلستون د خیراباد له غونډیو 
هندهكي كلى د غره په ډډه كې پروت و. دغه غر لكه د كمري غره یو څلى درلود. د كمري  او چاراسیا سره نښلوي.  

څلى د طالبانو په لومړۍ واكمني كې چا له بېخه په بم ونړواه او د هندهكي څلى د تنظیمي جګړو پر مهال د توپ په  
یو كنډاو دى، چې یوه نسبتاً ټیټه   مرمۍ ولګېده، اوس یې یوازې درېیمه برخه پاتې ده. د دې غره په لوېدیزه څنډه كې

غونډۍ ورسره لګېدلې ده. څو كاله مخكې د چهلستون اوسېدونكي ارواښاد عبدالوهاب د چهلستون د باغ په اړه یو جالبه  
 :كیسه راته وكړه. هغه وویل

 

چهلستون ماڼۍ ورباندې امیر عبدالرحمن خان د چاردهي د سیمې په چكر راوتى و. هغه پر همدې غونډۍ چې اوس د  
ولاړه ده، پورته شو. هلته یوه كوډله وه؛ خو څوك په كې نه و. امیر د چاردهي د سیمې په لیدو لګیا شو چې ټوله لكه  
د لاس ورغوي ورته ښكارېدله. هاغه وخت كورونه بیخي كم وو. چارچاپېره شنې كروندې او سمسور باغونه وو.  

الو به شولې هم كرلې. دغه ښكلې منظرې او د هندهكي سړې هوا د امیر په طبع  اوبه دومره پریمانه وې چې هندهكیو
 .ښې ولګېدې. امیر وویل: د دې ځاى څښتن راته پیدا كړئ

 

 .نوكرانو د ځمكې څښتن پیدا كړ، ورته ویې ویل چې امیرصاحب غوښتى دى
 

. بوډا د غونډۍ سر ته وخوت، په هاغه وخت د امیر نوم، لكه د عزراییل نوم په سړي باندې د مرګ وېره تېروله
رېږدېدلي غږ یې سلام وكړ. امیر پوه شو چې سړى وېرېدلى دى نو له درباریانو سره په ټوكو ټكالو سر شو. ]ویل  
كېږي چې امیر له خولې وران و او ډېرې چټې ټوكې او زیاړې به یې كولې[. د بوډا ساه چې سمه شوه، امیر ورته 

 .شو. زړه مې دى چې شهزادګانو ته مېله ځاى پكې جوړ كړم وویل: بابا! دا ځاى مې خوښ
 

 بوډا وویل: صاحبه! نو موږ چېرته لاړ شو؟
 

امیر وویل: ته خپل ځاى نه پېژنې؟ »جاى تو اونه د پشت کوس تیبه، پهلوى بوریا باف هاست« مانا دا چې تا ته به د  
 .تېبې شا ته د پوزي اوبدونكو په څنګ كې ځاى دركړم

 

اصلي بڼه یې تېپه/تپه )غونډۍ( ده، د هغه ځاى نوم و چې وروسته بیا دارالامان ماڼۍ پكې جوړه شوه[ د    ]تېبه چې
عبدالرحمن خان دوه »قار ورداران« )هغه كسان چې د امیر چوكۍ به یې ورسره وړله( د تېبې وو. امیر ولیدل چې 

ې مخ واړاوه، ویې ویل: ولې خپه شوئ؟ زما  د ده له زیاړې سره د قاروردارانو طبعې خړې شوې دي؛ نو هغوى ته ی
 .خبره ځواب هم لري »کېر خر تېبه، کوس زن ګفتن والا.« دې سره ټول مجلس وخندل

 

امیر عبدالرحمن خان بوډا بزګر ته په بل ځاى كې ځمكه وركړه. د غونډۍ په سر یې یوه برنډه جوړه كړه چې سر  
دې دلیل د سیمې نوم د عبدالرحمن خان په غوښتنه په چهل ستون یې پوښلى و. دې برنډې څلوېښت ستنې لرلې، په هم

)څلوېښت ستنې( بدل شو. امیر د غونډۍ شاوخوا ته ښكلى باغ جوړ كړ. د غونډۍ لاندې شمال خوا ته یې د ملكې  
 .لپاره یوه خونه هم جوړه كړې وه

 

ه كړه. ماڼۍ له پخو خښتو، ګچ او هغو  وروسته بیا د امیر عبدالرحمن زوى حبیب الله خان د برنډې پر ځاى ماڼۍ جوړ
تېږو جوړه شوه، چې د سیمې تیږې توږونكو به په مكعبي شكل تراشلې. د ظاهر شاه په پاچاهۍ كې د باغ ساحه نوره  

 2تر 2 له : د پاڼو شمیره

 german.de-maqalat@afghan  له موږ سره اړیکه ټینگه کړئ رابولي.  په دغه پتهښت تاسو همکارۍ ته نپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 

هم پراخه شوه او له نورو هېوادونو ښكلي ګلونه ورته راوړل شول. د باغ ټول دېوالونه له دننه خوا په داسې ګلونو 
دېوال پورې نښلي. دغه ماڼۍ چې د مور )ورېښمینې( غالۍ پكې وېړې وې، د ډاكتر نجیب الله د    پوښلي وو چې په

حكومت تر پایه پورې د دولتي مېلمستون په توګه كارېدله. د ځینو ملكونو صدراعظمان او خارجه وزیران به چهلستون 
 .ماڼۍ په یاد ولري

 

سره په جنګ و، اول د جلال الدین حقاني ټوپكیان باغ ته د برهان الدین رباني په حكومت كې چې حزب اسلامي ور
ننوتل. عیني شاهدان وایي چې هغوى تر خپلو ملاوو پورې پړي تړلي وو چې د غنیمت شیان ورباندې وتړي. وروسته  
د دوستم ملیشې په چهلستون باغ كې دېره شوې چې د حزب اسلامي مخه ډب كړي. دوى د ماڼۍ له لوټلو وروسته  

واچاوه. ویل كېږي چې د ماڼۍ د هرې خونې په اندازه هماغومره غالۍ ورته اوبدل شوې وه. څنګه چې    اور ورته 
ځینې غالۍ ډېرې لویې وې او د عامو خلكو نه وې په كار؛ نو ځكه چا نه اخیستلې. په همدې وجه دوستمیانو غالۍ په 

د خلكو په لاس غوڅې شوې؛ خو لا هم د ناجو برچو ټوټې ټوټې پرې كولې. د باغ ونې څه د ټوپكوالو په لاس او څه  
ځینې دنګې ونې پكې ولاړې دي. سړى چې د دې ونو په منځ كې تېرېږي، د باد په زړه پورې شڼها اوري چې د ونو  

 .په پاڼو لګېږي او لكه د شپېلۍ اواز سړي ته خوند وركوي
 

كال د    ۱۳۸۵دې ماڼۍ چې پخوا یې یوازې د افغانانو مېلمه پالنه لیدلې وه، د قتل و قتال كیسه یې نه وه زده؛ خو په  
ماڼۍ په پاتې كنډواله كې یو خارجي سړى ووژل شو. هاغه مهال د سیمې خلكو د باغ دېوالونه په څو ځایونو كې 

ځان ورسوي؛ ځكه چې د باغ څنګ ته پر خامه لاره موټرې نړولي وو چې د باغ په منځ كې تېر شي او پاخه سړك ته  
 .داسې دوړې بادولې چې لاروي به یې لکه ژرندهګړي سپېره کړل

 

له ښه مرغه، د چهلستون باغ او ماڼۍ د آغا خان بنسټ بېرته ورغاوه او ځینې نوې ودانۍ یې هم په کې جوړې کړې  
 .ې لپاره راځيچې اوس د کابل له بېلابېلو سیمو نه خلک ورته د میل

 

 نوټ: 
 

د ښاغلي عبدالوهاب د خولې روایت مې ځکه دلته نقل کړی چې خوندور دی. ګنې تاریخي اسناد یې راښیي چې د  
چهلستون ماڼۍ د زمان شاه په وخت کې جوړه شوې وه چې هاغه مهال جهان نما بلل کېده خو وروسته د ډېرو ستنو 

انګرېز په جګړه کې ورانه شوه او بیا -ستنې( مشهور شو. هغه ماڼۍ د افغاند لرلو په وجه په چهلستون )څلوېښت  
 .امیر عبدالرحمن خان او امیر حبیب الله خان د هغې پر ځای دغه اوسنۍ ماڼۍ جوړه کړه

